Ekzotoksinlər,onların təbiəti,xüsusiyyətləri və alınması
Ekzotoksinlər çox kiçik konsentrasiyalarda  makroorqanizm hüceyrələrinə öldürücü təsir göstərə bilən zülal təbiətli maddələrdir.Onlar həm hüceyrədən xarici mühitlə ifraz oluna bilər,həm də hüceyrənin daxilində olmaqla onların parçalanması nəticəsində xaric olur.Beləliklə,ekzotoksinlərin hüceyrədən kənarda ifraz olunması heç də mütləq deyil.Məhz bu səbəbdən də son zamanlar ekzotoksin termini əvəzinə zülali toksinlər termini işlədilir.Lakin endotoksinlərdən fərqli olaraq ekzotoksinlər mikroorqanizm hüceyrəsinin tərkib hissəsi deyil.Bəzi ekzotoksinlər tamamilə xarici mühitə ifraz olunarsa,digər mikroorqanizmlərin ekzotoksinləri mikrob hüceyrəsi ilə qismən birləşmiş halda və qismən də ətraf mühitə ifraz olunur.Belə halda ekzotoksinin müəyyən hissəsi mikrob hüceyrəsinin periplazmatik sahəsində yerləşir.Bəzi ekzotoksinlər isə tamamilə mikrob hüceyrəsinin daxilində olur,yalnız hüceyrələrin məhv olması nəticəsində ətraf mühitə çıxırlar.S.disenteriae –nın şiqa toksini və digər şiqayabənzər toksinlər belə toksinlərdir.Ekzotoksin əmələ gətirən bakteriyalara toksigen bakteriyalar deyilir.
Ekzotoksinlər:
a) Canlı mikrob hüceyrələri tərəfindən sintez olunur,maye kultivasiya mühitində yüksək konsentrasiyada toplanırlar.
b) Həm qram müsbət,həm də qram mənfi bakteriyalar tərəfindən sintez olunurlar.
c) Molekul kütləsi 10000-900000 D olan polipeptidlərdir.
d) Nisbətən termolabildirlər.60 0C-dən yüksək temperaturda tez bir zamanda parçalanırlar.
e) Yüksək antigenlik xassəsinə malikdirlər.Antitoksik anticisimlərin əmələ gəlməsini induksiya edir və bu anticisimlərlə neytrallaşırlar.
f) Bəzi amillərin-formalinin,turşuların,qızdırılmanın təsiri ilə anatoksinə çevrilirlər ki,bundan da vaksin kimi istifadə edilir.
g) Yüksək toksikliyə malikdirlər.Mikroqramlarla miqdarı laborator heyvanlarının ölümünə səbəb olur.
h) Hüceyrələrdəki spesifik reseptorlarla birləşməklə orqan və toxumalara seçici təsir göstərirlər.
i) Orqanizmdə qızdırma reaksiyası törətmirlər.
j) Produksiya xromosomdan kənar genlərlə təmin oluna bilər.
Ekzotoksinlər adətən protoksinlər adlanan qeyri-fəal maddələr halında sintez olunurlar.Onlar ya hədəf hüceyrələrin endopeptizadaları,ya da bakteriyanın məxsusi fermentləri ilə parçalandıqdan sonra fəallaşırlar.
Ekzotoksinlər çox yüksək toksikliyə malikdirlər.Onların mikroqramlarla miqdarı laborator heyvanlarının ölümünə səbəb olur.Məsələn,tetanusun törədicisi olan C.tetani toksinin 1 mq-ı bir milyon dəniz donuzunu öldürə bilər.Botulizmin törədicisi olan C.botulinum toksini isə bütün bioloji zəhərlər arasında ən güclü zəhərdir.Onun təqribən 6 kq-ı yer kürəsi əhalisini məhv etmək üçün kifayətdir.
Ekzotoksinlərin ən mühüm xüsusiyyətlərindən biri hədəf hüceyrələrdə olan spesifik reseptorlarla birləşərək,orqan və toxumalara spesifik təsir göstərməsidir.Bundan asılı olaraq bütün ekzotoksinləri şərti olaraq bir neçə qrupa bölmək olar.
Enterotoksinlər-nazik bağırsaqların epitelisini zədələyir.Bəzən orqanizmə bağırsaqların selikli qişasından daxil olan,lakin onlara zədələyici təsir etməyən toksinləri də bu adla adlandırırlar.
Neyrotoksinlər-sinir hüceyrələrinə,neyronlararası sinapslara və sinir əzələ sinapslarına seçici təsir göstərirlər.
Dermonekrotoksinlər-dərini zədələyir,məsələn,S.aureus-un eksfoliativ toksini.
Sitotoksinlər-müxtəlif hüceyrələrə toksik təsir göstərir.
Hemolizinlər-eritrositləri,bəzən isə digər hüceyrələri lizisə uğradır.
Leykosidinlər-leykositləri,bəzən makrofaqları zədələyir.
Ekzotoksinləri təsir mexanizminə görə də bir neçə qrupa bölmək olar.
1.Sitoplazmatik membrana təsir göstərən toksinlər,2.hüceyrədaxili hədəflərə təsir göstərən toksinlər və 3.superantigenlər.
